
marta ruedas - nBE-ko Garapenerako Egitasmoko europako bulegoko aholkulari nagusia 

«Pobreziak gatazkak areagotu eta ezberdintasunak azaleratzen ditu» 


'Giza Garapenaren Txostena 2005' agiriaren berri eman du NBEko adituak Bilbon, eta horretan ematen diren datuak azaldu ditu 

asier alkorta - 
 BILBO 

Nazio Batuen Garapen Programak (UNDP) Giza Garapenarenaren Txostena 2005 agiria aurkeztu du. 2000. urtean Milurtekoko helburuak ezarri bazituzten ere, bost urte igaro ondoren, egoera aztertzeko egin dute txostena, txirotasuna murrizteko egitasmoa beteko ez dela sumatuta. Marta Ruedas UNDPren Europako Bulegoko aholkulari nagusia da, eta Bilbon izan da txostena aurkezten. Egoera deskribatzeko eta txostenean ematen diren datuak azaldu ditu. 

Nola deskribatuko zenuke munduko egoera hitz gutxitan? 

Mundua ezberdintasunez beteta dago. Herrialde batzuetan beste batzuetan baino bidegabekeria gehiago daude. Herrialde batzuen barnean ere, oso gordinak izan daitezke ezberdintasunak. Esaterako, Ameriketako Estatu Batuetan, osasun zerbitzuan hain justu, zurien eta beltzen arteko ezberdintasunak daude; beltzak baztertu egiten dira, oraindik. Balantza desorekatu batean bizi gara. 

Zer egin beharko litzateke ezberdintasunaren arazoa konpontzeko eta desorekatuta dagoen balantza bere onera ekartzeko? 

Ezberdinak diren guztien artean laguntza gehien behar duenari lagundu behar zaio. Pobrezia handiena dutenei lagundu behar zaie. Horrela, arinago lortuko ziren Nazio Batuen Programak 2000. urtean zehaztutako helburuak arinago lortuko ziren. Herrialde txiroetako merkatuak suspertu beharra ere aurreikusi dugu. 

Nola kudeatu beharko litzateke merkatu horien garapena? 

Txirotasunean murgilduta dauden herrialdeentzako diru laguntzak emendatuz, merkatu baldintzak egokituz (arantzelak jaitsita, adibidez), eta beste zenbait alor indartuz. Herrialdeari irabaziak lortzen utzi behar zaio; aberatsenen dirua egoki gestionatuz eta pobrezian dagoen herrialdeari bizi propioa emanez. 

Askok uste dute inoiz ezin izango dela mundu orekatu bat lortu. Zer deritzozu ? 

Nik gizarteko talde horri esango nioke agian ez garela sekula helduko mundu baketsu eta perfektu bat lortzera, baina hobetzerik badago. Azken urteetan munduko zenbait herrialdetan garapen nabarmena eman da. Aurkeztu berri dugun txostenak lorpen ugari biltzen ditu; hala nola, pobrezia gutxitzea, hezkuntza maila igotzea... Orokorrean aurrerapausoak egon dira, baina gure ustez mantsoegi goaz aurrera; urrats gehiago egin behar ditugu hurrengo bost urteetan. Horretarako beharrezkoa da gizartearen laguntza, guztion artean egin behar da. 

Arlo honetan lanean zabiltzatenontzat zaila izaten da epe luzean aurrerapausoak egongo direla hitzematea? 

Benetan lan gogorra da. Izan ere, egunetik egunera gauzak asko aldatzen dira eta horrek konplikatu egiten du gure lana. 2000. urtean azpimarratu genituen helburuek 2015. urtean beteta egon beharko lukete, baina hori oso zaila da. Txostenak erakusten duen moduan atzerapenak nonahi ematen dira. 

Hasiera baten hitzartutako helburuak betetzen ari al da Nazio Batuen Erakundeko Garapenerako Egitasmoa? 

Arazo bakoitzak denbora behar du. Helburu batzuk betetzea lortu badugu ere, aurrerantzean bizitu egin beharko ditugu gure prozesuak. Oraindik badira leku asko non garapenak ez duen inolako eraginik izan, Saharaz Hegoalderako Afrikan, esaterako. Leku horietan egoera gordina da oraindik. 

Komunikabideetan azaltzen diren arazoetaz gain, gizartea konturatzen al da hainbat herrialdetako egoera larriaz? 

Komunikabideek laguntzen dute arazoak plazaratzeko orduan, baina hurrengo egunean gutxi batzuk egongo dira arazoaz pentsatzen. Irudi zirraragarriak, kaosak eragiten dituen oihuak askoren bihotza hunkitzea lortzen dute. Laguntzak bidaltzen dira, baina egunak aurrera doazen heinean laguntzak gutxitu egiten dira. Askok eta askok ahaztu egiten dute, edo behin lagunduta nahikoa dela uste dute. Ezin da laguntzekin fidatu, hilabete batean asko dira eta hurrengoa hutsaren hurrengoak. Jarraikortasuna bultzatu behar da herrialde txiroen laguntzetan. 

Hil honen hasieran, 'Katrina' urakanak New Orleans txikitu eta hankaz gora utzi du. Nolako jarrerak ikusi dituzu? 

Ameriketako Estatu Batuen jarrera kritikatzen hasiko ez banaiz ere, ezbehar horiek gure lana bikoiztea eragiten dute. Kolpe handiak izaten dira. Orain dela pare bat urte informazio kanpaina bat egin genuen, hondamendien aurrean nola prestatu behar den azaltzeko. Pobrezia dagoen lurraldeetan ezinezkoa izaten da natur hondamendien aurrean inolako babesik hartzea. Pobreziak gauza asko oztopatzen ditu. 

Gatazkak pobrezia indartzen duela eta pobreziak gatazka bermatzen duela esaten da txostenean. Nola eten, ordea, gurpil zoroa? Pobrezian dauden herrialdeetan kaosa da nabarmen eta egoera gogorrek gizabanakoak mugetara eramaten dituzte. Herrialde pobreetan gatazka ugari izaten dira ondorioz. Gatazka bakoitzak txiroa zena txiroago uzten du, eta aberatsa aberatsago; ezberdintasunak areagotu egiten dira. Garatze prozesuan azken dauden hamar herrialdeetatik bederatzik gatazkak dituzte. Borroka horien ondorioak bost urte geroago ere pairatzen dira. 

G8koek azken bilera egin ondoren, orain arte izan duten jarrera berbera erakutsiko dutela uste duzu? 

Ezaxolakeria handia erakutsi badute ere, espero dugu aurrerantzean egoera aldatzea. Boteretsuenak diren heinean, pobreenei lagundu behar diete. Askotan, aldiz, interesak eta boterea izaten dira jokoan, eta horrek zaildu egiten du errealitatea. Orain arte agindutakoa ez dute bete; hitzartutako diru laguntzak bideratu ez badituzte ere, egoerak hoberantz egingo delakoan gaude. 

Milurtekoaren hasieran finkatutako helburuak gauzatzen jarraituko duzue hemendik aurrera. Nola ikusten duzu etorkizuna? 

Guk lanean gogor jarraituko dugu, gutxi daukatenak defendatuko ditugu eta gehien dutenei laguntza eman dezaten eskatuko diegu. Gauzak horrela, erraza ematen du irtenbideak, baina zailtasunak egunetik egunera areagotzen joango dira eta gu prest egon behar gara horiei ere aurre egiteko. Gizarteko pertsona orok sinetsi behar du mundu baketsuago batean. Errealitatea ikusi, aztertu eta berriz eraikitzeko grina azaleratu behar da. Guztiok eman behar dugu zerbait, bakoitzak bere zati txiki bat emanez gero nahikoa izan daitekeelako. 



